
UASHINGTON, 26 MAJ - Presidenti
amerikan Donald Trump ka
thënë se Shtetet e Bashkuara do ta
shtyjnë zbatimin e një tarife prej
50-përqindësh ndaj mallrave nga
Bashkimi Evropian deri më 9
korrik, për t’iu dhënë kohë
negociatave me bllokun për një
marrëveshje tregtare. Pajtimi u
arrit pas një bisede telefonike të
dielën me kryetaren e Komisionit
Evropian, Ursula von der Leyen, e
cila i kishte thënë Trumpit se
donte “negociata serioze”, sipas
presidentit amerikan. “I thashë
kujtdo që do të dëgjonte, se këtë
duhej ta bënin”, deklaroi Trumpi

para gazetarëve në Morristaun të
Nju-Xhersit, më 25 maj, teksa po
përgatitej të kthehej në
Uashington. 
Von der Leyen, sipas Trumpit, u
zotua se BE-ja do të angazhohej
shpejt për të punuar drejt një
zgjidhjeje, raporton Associated
Press.
Në një postim në mediet sociale,
të premten Trumpi ka kërcënuar
BE-në me tarifë, duke u ankuar
për qasjen e bllokut 27-anëtarësh
dhe mungesën e përparimit në
bisedime.
Tarifat, kishte paralajmëruar ai,
do të hynin në fuqi më 1 qershor.

Por, biseda me von der Leyen
duket t’i ketë zbutur tensionet, të
paktën tani për tani. “U pajtova
për zgjatjen e afatit deri më 9
korrik 2025. Ishte privilegji im”,
shkroi Trumpi në platformën
“Truth Social”.
E von Der Leyen tha se BE-ja dhe
ShBA-ja “kanë marrëdhënien më
të rëndësishme dhe më të
ngushtë tregtare në botë”.
“Evropa është e gatshme për
përparim të shpejtë dhe
vendimtar në bisedime”, u shpreh
ajo. “Për të arritur një marrëveshje
të mirë, do të na duhet koha deri
më 9 korrik”.

Trumpi shtyn tarifat ndaj BE-së

NJU-JORK, 26 MAJ - Mbretëria e
Bashkuar dhe Bashkimi Evropian
duhet të ndalojnë së përdoruri
Ballkanin si një “magazinë për
migrantët”, tha të hënën
organizata Human Rights Watch
(HRW), duke përsëritur kritikat
ndaj ideve për përdorimin e
“qendrave të kthimit” në vende të
treta për azilkërkuesit.
BE-ja dhe MB-ja kanë ndërmarrë
disa hapa drejt që procesimi i
kërkesave për azil dhe në
përgjithësi i migrantëve të
mundshëm të bëhet jashtë
kufijve të tyre, si mënyrë për t’u
përballur me një valë të madhe
migrantësh.
BE-ja ndërmori hapa në mars për
t’i lejuar vendet anëtare t’i
përpunojnë kërkesat e
migrantëve jashtë kufijve të

bllokut me 27 vende, dhe
kryeministri britanik, Keir
Starmer, njoftoi se qeveria e tij
kishte hapur bisedime me disa
vende për ngritjen e “qendrave të
kthimit” për azilkërkuesit e

refuzuar që do ta presin
deportimin.
Ai nuk përmendi emra vendesh,
por Ballkani duket si partner i
mundshëm.
Starmer bëri njoftimin gjatë një

vizite në Shqipëri, e cila tashmë
strehon qendra kthimi për
migrantët që kthehen nga Italia
dhe qeveria e tij ka zbuluar së
fundmi një pako investimesh prej
gjashtë miliardë eurosh në
Maqedoninë e Veriut.
“Në vend se ta trajtojnë Ballkanin
si një magazinë për migrantët, BE-
ja dhe Mbretëria e Bashkuar
mund të luajnë rol të rëndësishëm
në mbështetjen e zhvillimit të
sistemeve funksionale të azilit dhe
kuadrove më të mira për
mbrojtjen e të drejtave të
migrantëve”, tha HRW-ja.
Ajo përmendi shembullin e
Bosnjë-Hercegovinës, një vend që
“tashmë po përdoret si vend
grumbullimi për njerëzit që
rastësisht kalojnë nëpër të në
rrugën drejt BE-së”, sipas Hugh

Williamson, drejtor i HRW-së për
Evropën dhe Azinë Qendrore.
“Shtimi i azilkërkuesve të refuzuar
nga Mbretëria e Bashkuar, apo
ndoshta edhe nga BE-ja, në
sistemin tashmë shqetësues të
ndalimit të Bosnjës do t’i
përkeqësonte vetëm problemet
ekzistuese dhe do t’i shtonte
abuzimet”, tha Williamson në një
deklaratë. Ai theksoi se të
burgosurit nëpër burgjet
boshnjake kanë qasje të kufizuar
tek avokatët dhe të drejta bazike
të tjera.
Bosnjë-Hercegovina ua dha
statusin e refugjatit vetëm katër
prej 147 aplikuesve në vitin 2023,
dhe azilkërkuesit shpesh presin
për muaj të tërë “praktikisht pa
asnjë të drejtë” për një vendim,
tha grupi.

HRW: BE-ja dhe Mbretëria e Bashkuar s’duhet 
ta përdorin Ballkanin si magazinë për migrantë

UASHINGTON, 26 MAJ - Presidenti i
Shteteve të Bashkuara të
Amerikës, Donald Trump, e
quajti “plotësisht të çmendur”
presidentin rus Vladimir Putin
pas një serie sulmesh
vdekjeprurëse dhe paralajmëroi
se, nëse ai përpiqet të pushtojë
gjithë Ukrainën, kjo do të çojë në
“rrëzimin” e Rusisë.
Zyrtarët ukrainas thanë më 26
maj se Rusia kishte lëshuar rreth
355 dronë ndaj Ukrainës gjatë
natës një numër rekord në më
shumë se tre vjet lufte së bashku
me nëntë raketa lundrimi.
Sulmi, që erdhi në natën e tretë
radhazi të sulmeve masive nga
Rusia, goditi disa vende,
përfshirë ndërtesa banimi dhe
objekte industriale, thanë
zyrtarët. “Kam pasur gjithmonë
një marrëdhënie shumë të mirë
me Vladimir Putinin, por diçka
ka ndodhur me të. Ai është bërë
krejtësisht i çmendur!”, shkroi
Trumpi më 25 maj në
platformën “Truth Social”, në
deklaratat më të ashpra që ka

bërë ndonjëherë publikisht ndaj
liderit të Kremlinit. “Ai po vret
njerëz pa nevojë dhe nuk po flas
vetëm për ushtarët. Raketat dhe
dronët po godasin qytetet
ukrainase pa asnjë arsye”, shtoi
Trumpi. “Gjithmonë kam thënë
se ai e do tërë Ukrainën, jo
vetëm një pjesë të saj dhe
ndoshta kjo po del të jetë e
vërtetë - por nëse e bën, kjo do ta
çojë Rusinë në rënie!”.
Kremlini iu përgjigj mesazhit të
Trumpit duke paralajmëruar për
“mbingarkesë emocionale” në
një “moment shumë vendimtar”
dhe duke shtuar se Putini “po
merr vendimet që janë të
nevojshme për të garantuar
sigurinë e vendit tonë”.
Këto komente erdhën vetëm pak
pas deklaratave të ngjashme që
Trump bëri para gazetarëve.
“Nuk jam aspak i kënaqur me
atë që po bën Putini. Ai po vret
shumë njerëz, dhe nuk e di çfarë
dreqin ka ndodhur me të”, tha
Trumpi para gazetarëve në Nju-
Xhersi, ndërsa po përgatitej të

kthehej në Uashington. “Po
lëshon raketa në qytete dhe po
vret njerëz - kjo nuk më pëlqen
aspak”, u shpreh ai i zemëruar
nga pista e aeroportit të
Morristaunit. “Jemi në mes të
diskutimeve, dhe ai po godet
Kievin dhe qytete të tjera me
raketa. Nuk më pëlqen aspak.
Jam i habitur. Shumë i habitur”.
“Diçka i ka ndodhur këtij njeriu
dhe nuk më pëlqen”.
Trumpi tha se do të shqyrtonte
“absolutisht” vendosjen e
sanksioneve të reja ndaj Rusisë
për të shtyrë përpara bisedimet
e paqes, ndonëse nuk dha
hollësi.
Por, në postimin e mëvonshëm
në rrjetet sociale, ai kritikoi
ashpër edhe presidentin
ukrainas, Volodymyr Zelensky,
duke thënë: “Zelensky nuk po i
bën ndonjë shërbim vendit të tij
me mënyrën si flet. Gjithçka që
thotë sjell probleme, nuk më
pëlqen dhe duhet të ndalet”.
Këto komente erdhën pasi
Zelensky, në një kritikë të rrallë

publike ndaj aleatit më të
rëndësishëm të Ukrainës, dënoi
atë që e quajti “heshtje e
Amerikës” pas sulmeve ruse
gjatë fundjavës që lanë të paktën
13 të vrarë dhe dhjetëra të
plagosur. “Heshtja e Amerikës, si
edhe e të tjerëve në botë, vetëm
e inkurajon Putinin”, shkroi
Zelensky më 25 maj.
Duke komentuar sërish më 26
maj, Zelensky tha se “vetëm një
ndjenjë e pandëshkueshmërisë
totale mund t’ia lejojë Rusisë të
kryejë sulme të tilla dhe të
vazhdojë t’i zgjerojë ato.” “Nuk ka

asnjë logjikë të vërtetë ushtarake
për këtë, por ka një domethënie
të rëndësishme politike. Duke
bërë këtë, Putini tregon sa shumë
e përçmon botën - botën që
shpenzon më shumë përpjekje
për ‘dialog’ me të sesa për presion
të vërtetë,” shtoi ai.
Disa orë para deklaratave të
Trumpit dhe pas fjalëve të
Zelenskyt, i dërguari amerikan,
Keith Kellogg, i quajti sulmet ndaj
Kievit “të turpshme” dhe bëri
thirrje për armëpushim. “Vrasja
pa dallim e grave dhe fëmijëve
natën nëpër shtëpitë e tyre është
shkelje e qartë e Protokolleve të
Gjenevës të vitit 1977… Të
ndalen vrasjet”, shkroi ai në
llogarinë e tij në platformën X.
Në orët e para të 26 majit, zyrtarët
ukrainas thanë se Rusia kishte
nisur një valë të re sulmesh, por
pa dhënë hollësi.
Ndërkohë, aleatët evropianë të
Ukrainës vazhduan t’i dënonin
ashpër sulmet e fundit të Rusisë
dhe theksuan nevojën për ta
mbështetur më tej Kievin. 

Trumpi e quan Putinin “krejtësisht të çmendur” 
pas sulmeve rekorde me dronë ndaj Ukrainës

PRISHTINË, 26 MAJ - Ish-presidenti
i Kosovës, Fatmir Sejdiu, ka
reaguar në lidhje me
mosfunksionimin e Kuvendit të
Kosovës, të dalë nga zgjedhjet e
9 shkurtit. Ai ka thënë se
bllokimi i zgjedhjes së kreut të
Kuvendit të Kosovës paraqet një
situatë të pazakonshme
institucionale dhe politike. “Pas
më shumë se 21 tentimeve të
pasuksesshme, Kuvendi
vazhdon të jetë jo-funksional,
çka e paralizon jetën
parlamentare dhe pengon
formimin e qeverisë së re. Kjo
gjendje po reflekton mungesë të
konsensusit politik dhe
gatishmërisë për kompromis,
duke dëmtuar drejtpërdrejt
stabilitetin institucional dhe
besimin e qytetarëve në
procesin demokratik. Është
nevojë urgjente që pozita dhe
opozita të tregojnë maturi
politike dhe fleksibilitet, duke u
angazhuar në dialog serioz për
të arritur një marrëveshje.
Bashkëpunimi ndërpartiak
është çelës për zhbllokimin e

situatës dhe rikthimin e
funksionimit normal të
institucioneve”, ka shkruar në
Facebook ish-presidenti Sejdiu. 
Ai ka theksuar se nëse kriza
vazhdon, rrezikohet jo vetëm
puna e Kuvendit dhe formimi i
qeverisë, por edhe stabiliteti
politik në vend. “Pasojat mund
të përfshijnë: zgjedhje të reja të
parakohshme, krizë të
besueshmërisë në institucione
dhe dëmtim të imazhit
ndërkombëtar të Kosovës.
Shoqëria jonë ka nevojë për
institucione funksionale dhe
për angazhim të përbashkët
politik që u përgjigjen pritjeve të
qytetarëve për zhvillim,
stabilitet dhe përparim
demokratik. Vetëm përmes
paqes publike, bashkëpunimit
dhe mirëkuptimit mund të
ndërtojmë një të ardhme të
sigurt dhe të qëndrueshme për
vendin tonë”, ka deklaruar
Sejdiu.
Deputetët e Kuvendit të Kosovës
kanë dështuar të dielën për herë
të 21-të ta konstituojnë
përbërjen e nëntë parlamentare
të dalë nga zgjedhjet e shkurtit.
Dështimi për ta bërë Kuvendin e

ri ka zhytur vendin në një ngërç
politik duke e lënë atë edhe pa
qeveri të re, kur kanë kaluar më
shumë se tre muaj nga mbajtja e
zgjedhjeve. Dështimet e
njëpasnjëshme po ndodhin
pavarësisht prej thirrjeve nga
brenda dhe jashtë vendit për të
lëvizur përpara me krijimin e
institucioneve.
Të dielën ligjbërësit refuzuan
për të trembëdhjetën herë
rresht ta formonin një komision

për mbikëqyrjen e një votimi të
fshehtë për kreun e ri të organit
ligjvënës. Çështja e votimit të
fshehtë që u propozua më 1 maj
nga kryesuesi i seancës, Avni
Dehari, pasi e propozuara e
Lëvizjes Vetëvendosje (LV) për
kryetare të Kuvendit, Albulena
Haxhiu, nuk arriti në disa
votime t’i merrte 61 votat e
nevojshme për t’u konfirmuar
në post është dërguar në
Gjykatën Kushtetuese të

Kosovës nga partitë që në
legjislaturën e kaluar ishin në
opozitë. 
Ato thonë se është jokushtetuese
mënyra se si LV-ja po tenton që
kryeparlamentari të votohet
përmes formës së fshehtë, dhe i
kanë kërkuar Kushtetueses të
marrë “një masë të përkohshme
për ndalim të mbajtjes së
seancave, derisa me prioritet ta
trajtojë këtë lëndë dhe ta marrë
një vendim”
Partia Demokratike e Kosovës
(PDK), Lidhja Demokratike e
Kosovës (LDK), Aleanca për
Ardhmërinë e Kosovës (AAK)
dhe Lista Serbe refuzuan sërish,
në vazhdimin e seancës
konstituive, të dielën, ta
propozonin një përfaqësues që
do të siguronte mbarëvajtjen e
votimit të fshehtë.
Seanca konstituive do të
vazhdojë sot, më 27 maj.
Deri më tani deputetët kanë
kaluar vetëm dy pika të agjendës
së seancës konstituive: raportin
e Komisionit të Përkohshëm për
Verifikimin e Mandateve dhe atë
të Betimit të Deputetëve. Por,
procesi ka ngecur te pika e tretë:
zgjedhja e kryeparlamentarit.

ISH-PRESIDENTI SEJDIU BËN THIRRJE PËR DIALOG
MES PARTIVE PËR FORMIMIN E INSTITUCIONEVE

PRISHTINË, 26 MAJ - Rreth 12 000
trupa ushtarake nga Shtetet e
Bashkuara dhe nga vendet
aleate të saj, përfshirë Kosovën,
janë mbledhur në Ballkan, në
kuadër të fazës së dytë të
stërvitjes “Defender 25”, të
udhëhequr nga ushtria
amerikane.
Ushtrimi, i quajtur “Immediate
Response 25”, që zhvillohet nga
26 maji deri më 9 qershor, ka
për qëllim të testojë se “sa
shpejt dhe sa efektshëm” mund
të dislokohen trupat amerikane
në Evropë për ta mbrojtur
Krahun Lindor të Organizatës
së Traktatit të Atlantikut Verior
(NATO) me aleatët dhe me
partnerët.
Kosova është një ndër tetë
vendet ku do të zhvillohet
stërvitja që, sipas Komandës
Evropiane të Shteteve të
Bashkuara, synon ta forcojë
mbrojtjen kibernetike dhe t’i
demonstrojë kapacitetet e
sigurisë të ShBA-së dhe

aleatëve.
Pjesë të ushtrimit do të mbahen
edhe në Shqipëri, Bullgari,
Kroaci, Greqi, Mal të Zi,
Maqedoni të Veriut dhe

Sllovaki.
Ministria e Mbrojtjes e Kosovës
ka thënë se, gjatë periudhës sa
do të zgjasë stërvitja ushtarake,
në Kosovë “do të ketë lëvizje të

konvojeve nga vendbanimet e
Forcës së Sigurisë së Kosovës në
drejtim të rajonit të Gjakovës,
saktësisht Aeroportit të Gjakovës
dhe poligonit ushtarak në Babaj

të Bokës”.
FSK-ja, sipas ministrit të
Mbrojtjes, Ejup Maqedonci, “do
ta tregojë gatishmërinë
operacionale dhe shkallën e
ndërveprueshmërisë luftarake
me vendet partnere dhe të
rajonit”.
Ndërkaq, Ministria e Mbrojtjes e
Shqipërisë ka thënë se “forcat e
NATO-s dhe partnere do të
stërviten në Shqipëri dhe Kosovë
për mbrojtjen e objekteve
kritike, operacione sulmuese
dhe mbrojtëse, si dhe për
sigurinë në pika kyçe dislokimi”.
Ministri shqiptar i Mbrojtjes,
Pirro Vengu, ka pohuar se ky
është “një test i
ndërveprueshmërisë dhe një
mesazh i qartë: NATO është e
bashkuar”.
“Defender 25” është stërvitja më
e madhe e ushtrisë amerikane
në Evropë, me përfshirjen e më
shumë se 25 000 trupave nga
ShBA-ja dhe 25 vende aleate dhe
partnere.

NË BALLKAN NIS STËRVITJA MË E MADHE USHTARAKE E
UDHËHEQUR NGA SHBA-ja, MERR PJESË EDHE KOSOVA

PRISHTINË, 26 MAJ - Presidenti i
Shqipërisë, Bajram Begaj, ka
thënë se ishte i nderuar të
mbante një fjalë në Forumin
“Renewing focus on peace
and prosperity in the
Balkans” në Dayton në
nderim të 30-vjetorit të
Marrëveshjes së Paqes.
“Rikonfirmova mbështetjen e

Shqipërisë ndaj
Marrëveshjes së Dayton-it
dhe integrimin Euroatlantik
të Ballkanit Perëndimor.
Vlerësova partneritetin
strategjik me SHBA-në, si
dhe angazhimin e
vazhdueshëm të SHBA-së,
NATO-s dhe BE-së në rajonin
e Ballkanit. Shpreha

përkushtimin e Shqipërisë si
anëtare e Aleancës
Euroatlantike për të forcuar
solidaritetin, unitetin dhe
kohezionin e NATO-s. Bëra
thirrje për bashkëpunim mes
aleatëve për transformimin e
sfidave aktuale në mundësi,
shpresë dhe unitet”, ka
shkruar Begaj në “Facebook”.

Begaj bën thirrje për bashkëpunim mes aleatëve për transformimin e sfidave aktuale

Prishtinë, 26 maj (ER) - Këshilli
për Mbrojtjen e të Drejtave dhe
Lirive të Njeriut (KMDLNj) ka
thënë se Gjykata Speciale po u
bënë trajtim degradues shtetasve
të Kosovës. “Gjykata Speciale
Raciste (GjSR) e themeluar nën
kushte dhune dhe presioni
psikologjik nga deputetët e
Kuvendit të Kosovës doli të jetë
një monstrum juridik, në
shërbim të politikës
ndërkombëtare dhe vendore gjë
që po dëshmohet sidomos në
përfundim të procesit kundër
udhëheqësve më të lartë të
Kosovës sikur edhe udhëheqësve
të luftës çlirimtare. Qëllimi ishte
të arrestohen Hashim Thaçi,
Jakup Krasniqi, Kadri Veseli dhe
Rexhep Selimi ndërsa të tjerët u

arrestuan për ta bërë më të
besueshëm këtë proces gjyqësor,
disa prej të cilëve u dënuan me
dënime të larta, në procese të
kurdisura dhe me ‘prova’ nga
Serbia. GjSR-ja, ndonëse
deklarohej se ishte themeluar nga
Kuvendi i Kosovës dhe se ishte
pjesë e sistemit gjyqësor të
Kosovës, me asgjë nuk
identifikohej me Kosovën dhe
nuk ndjente asnjë detyrim ndaj
‘themeluesit’, Kuvendit të
Kosovës. Madje, në një aneks
marrëveshjeje që kurrë nuk ishte
bërë transparent për publikun,
sovraniteti i vendimmarrjes për
të gjitha çështjet bartej te GjSR-ja
që paraqet presedan në historinë
e drejtësisë ndërkombëtare, në
kuptimin më negativ të fjalës”,

është thënë në reagimin e
KMDLNj-së të hënën. 
Në këtë reagim thuhet se që nga
fillimi i procesit, KMDLNj ka
identifikuar shkeljet e rënda të të
drejtave të njeriut të pengjeve të
Hagës, të gjithë shqiptarë dhe të
gjithë shtetas të Kosovës. “Këto
gjetje i ka adresuar te
institucionet e Kosovës që kanë
përgjegjësi për mbrojtjen e të
drejtave të njeriut të personave
të privuar nga liria, në Ministrinë
e Drejtësisë dhe Kuvendit e
Kosovës. MD e ka bërë të
kundërtën, në vend se t’ua
mbrojë të drejtat e njeriut, duke
ua shkurtuar fondet, ua ka
pakësuar mundësitë dhe të
drejtat për një mbrojtje cilësore
dhe efektive”, theksohet në këtë
reagim. 
KMDLNj ka theksuar se
mazhoranca e deputetëve të
Kosovës nuk ka treguar vullnet,
guxim dhe përgjegjësi që buron
nga mandati i tyre për të kërkuar
informata dhe përgjegjësi nga
GjSR-ja për trajtimin çnjerëzor,
fyes dhe degradues të të
burgosurve, të gjithë shqiptarë
dhe të gjithë shtetas të Kosovës.
“Institucionet e Kosovës dhe
deputetët e Kuvendit është
dashur të thirren në dokumentet
ndërkombëtare për të drejtat e
njeriut, në radhë të parë në

Konventën për Parandalimin e
Tortures dhe Trajtimit Çnjerëzor
dhe Degradues. Kjo gjykatë nuk
është monitoruar nga askush, ka
qenë krejtësisht jotransparente,
me mungesë të theksuar të
llogaridhënies. Që nga Procesi i
Nyrembergut, pas luftës së dytë
botërore, nuk mund ta gjeni një
gjykatë që aq brutalisht i shkelë
të drejtat e njeriut, kryesisht në
baza etnike siç e bënë GjSR-ja në
Hagë. Pa asnjë pasojë. Pengjet në
Hagë, të pambrojtur nga
drejtësia ndërkombëtare dhe
nga shteti i Kosovës, kanë
mbetur në mëshirën e një grupi
burokratësh që kanë përfituar
materialisht në dëm të popujve
që kanë pësuar humbje të
mëdha në njerëz, deri në
përmasa gjenocidi siç ishte rasti i
Kosovës”, është thënë në
reagimin e KMDLNj-së. 
Më tutje KMDLNj thekson se
“kryetarja e kësaj gjykate,
Ekaterina Trandafilova, bashkë
me prokurorin Smith, të
përkrahur edhe nga politikanët e
Kosovës kanë krijuar një alibi që
pengjet nga Kosova duhet të
dënohen gjithsesi ndërkaq,
përkrah agresivitetit më brutale
ishte Trëndafilova që, sikur
vendasja e saj, Baba Vanga,
parashikonte dënim me burgim
të përjetshëm. Baba Vanga vetëm

ka parashikuar, Trandafilova ka
mundësi të ushtrimit të ndikimit
në vendimmarrje 100 për qind”. 
KMDLNj ka njoftuar në këtë
reagim se rregullisht ka
denoncuar shkeljet brutale të të
drejtave të njeriut të personave të
privuar nga liria, të gjithë
shqiptarë dhe të gjithë shtetas të
Kosovës në Hagë që nga arrestimi
arbitrar, mosdhënia e
shërbimeve shëndetësore me
kohë, mospërkthimi i
materialeve gjyqësore në gjuhën
shqipe, trajtim çnjerëzor gjatë
vizitave humanitare, informimi i
kufizuar në gjuhën amtare,
kufizimi i vizitave, ushqimi i
pamjaftueshëm dhe jocilësor,
mbajtja në arrest përtej çdo kohe
të arsyeshme, shkelja brutale e
parimit të prezumimit të
pafajësisë përmes deklaratave
publike të personelit të GjSR-ja
sikur edhe mungesa e
transparencës dhe
llogaridhënies. “KMDLNj
paralajmëron opinionin se para
GjSR-së në Hagë po luhet një lojë
e ndyrë juridike ku as viktimat
nuk përfitojnë drejtësi e as
përgjegjësit eventualë për krime
nuk e marrin dënimin e merituar.
Loja po luhet për qëllime
krejtësisht të ndyra politike!”,
është theksuar në reagimin e
KMDLNj-së.

KMDLNJ: TRAJTIM DEGRADUES 
I SHTETASVE TË KOSOVËS 
NGA GJYKATA SPECIALE

Këshilli për Mbrojtjen e të Drejtave dhe të
Lirive të Njeriut (KMDLNj) ka thënë të hënën se
Gjykata Speciale, e themeluar nën kushte
dhune dhe presioni psikologjik nga deputetët e
Kuvendit të Kosovës, doli të jetë një monstrum
juridik në shërbim të politikës ndërkombëtare
dhe vendore, gjë që po dëshmohet sidomos në
përfundim të procesit kundër udhëheqësve më
të lartë të Kosovës sikur edhe udhëheqësve të
luftës çlirimtare. KMDLNj thekson se që nga
fillimi i procesit ka identifikuar shkelje të rënda
të të drejtave të njeriut të pengjeve të Hagës, të
gjithë shqiptarë dhe të gjithë shtetas të Kosovës

PRISHTINË, 26 MAJ - Në bazë të
hulumtimit më të fundit nga
omnibusi, përdorimi i
platformës E-Kosova nuk
është i shpërndarë në mënyrë
të barabartë. Nivelet e arsimit
dhe vendbanimi ndikojnë
dukshëm në përfshirjen
digjitale të qytetarëve.
Qytetarët me nivel të lartë të
arsimit janë më të prirë t’i
përdorin shërbimet digjitale

në E-Kosova dhe ata/ato që
jetojnë kryesisht në qytete.
Kjo është e dukshme edhe
për nga aspekti i
vendbanimit, ku 80 % e
përdoruesve që kanë nivel të
ulët të arsimit jetojnë në
vendet rurale, derisa
përqindja e përdoruesve që
jetojnë në vendet urbane
rritet paralel me nivelin e
arsimit.

Çfarë duhet bërë?
- Të bëhen fushata
informuese dhe vetëdijesuese
për shërbimet digjitale (në
nivel lokal dhe kombëtar).
- Të ofrohet ndihmë fizike,
shërbime mobile dhe
platforma më të thjeshta për
përdorim.
- Të investojmë në edukim
digjital, veçanërisht për të
moshuarit dhe ata me më pak

arsim.
Shërbimet publike nuk janë
vërtet publike nëse nuk janë
të qasshme për të gjithë.
Kjo infografikë është
realizuar në kuadër të
projektit “Promovimi i
shërbimeve digjitale në nivel
lokal” me mbështetje të KFOS
(Prishtina Office – Open
Society Foundations Western
Balkans).

Kush po e përdor E-Kosova-n dhe kush po mbetet jashtë?

PRISHTINË, 26 MAJ - Presidentja
e Republikës së Kosovës,
Vjosa Osmani, e cila po
qëndron në ShBA, me ftesë të
Kongresit Amerikan, në
sesionin pranveror të
Asamblesë Parlamentare të
NATO-s, ka mbajtur një fjalim
në darkën e organizuar nga
Kongresi Amerikan dhe
Asambleja Parlamentare e
NATO-s.
Para udhëheqësve të lartë të
Kongresit dhe përfaqësuesve
të vendeve anëtare të NATO-s,

presidentja Osmani theksoi se
paqja nuk trashëgohet, por
ndërtohet, mirëmbahet dhe
mbrohet vazhdimisht. “Sot
përfaqësoj një Kosovë të lirë
dhe sovrane, një tokë që dikur
ishte e shkatërruar nga lufta,
por që sot flet me gjuhën e
paqes, shpresës dhe
mirënjohjes. Ushtarët
amerikanë dhe aleatët e
NATO-s erdhën në Kosovë jo
për lavdi, por sepse besonin
në të drejtën themelore të çdo
njeriu për të jetuar i lirë nga

shtypja”, tha presidentja
Osmani.
Sipas presidentes Osmani:
“Në momentet më të brishta,
ata nuk na ofruan strehë
vetëm për shtëpitë tona, por
edhe për ëndrrat tona. Falë
tyre, fëmijët e Kosovës më në
fund flenë të sigurt. Falë tyre,
një shtet u ngrit nga hiri”. Në
këtë kontekst, Osmani tha se
ushtarët amerikanë që erdhën
me uniformë dhe qëndruan
me vendosmëri, gjithmonë do
ta kenë një shtëpi në Kosovë.

Osmani në darkën e Kongresit Amerikan dhe AP të NATO-s: Mirënjohje e përjetshme për miqtë tanë të lirisë 

PRISHTINË, 26 MAJ - Me
pjesëmarrjen e rreth 400
delegatëve nga të gjitha degët e
Kosovës, Nisma
Socialdemokrate ka mbajtur
Kuvendin III Zgjedhor, duke
finalizuar me sukses procesin
zgjedhor të brendshëm. Me
shumicë votash, Kuvendi
rizgjodhi Fatmir Limajn
kryetar të Nismës
Socialdemokrate, duke i dhënë
besimin për një mandat të ri.
Limaj pas rizgjedhjes paraqiti
para Kuvendit edhe listën e 101
kandidatëve për anëtarë të
Këshillit Kombëtar, të cilët u
votuan dhe u miratuan nga
delegatët.
Në përmbyllje të punimeve të
Kuvendit u miratua edhe
Deklarata Politike e Nismës
Socialdemokrate, e cila tha se
“përfaqëson drejtimin
strategjik dhe angazhimin për
fazën e re politike që na pret
përpara”.
Menjëherë pas përfundimit të
Kuvendit Zgjedhor, mblodhi
punimet Këshilli Kombëtar i
sapozgjedhur, i cili zgjodhi
Kryesinë e re të Nismës
Socialdemokrate, duke
përmbyllur kështu procesin
zgjedhor të brendshëm dhe
duke hapur kapitullin e ri të
organizimit dhe mobilizimit
politik. “Nisma
socialdemokrate riafirmon
përkushtimin e saj të
palëkundur për ndërtimin e
një Republike të qëndrueshme,
me institucione funksionale, të
pavarura dhe në shërbim të
qytetarëve. Demokracia për ne
është themel i jetës politike
dhe institucionale, ndërsa

Republika e Kosovës është
realiteti i përbashkët që na
bashkon në vizion, përgjegjësi
dhe vepra konkrete. Ne
angazhohemi për një model
qeverisës që garanton stabilitet
politik, sundim të ligjit,
zhvillim të qëndrueshëm
ekonomik dhe mirëqenie për
të gjithë qytetarët e vendit.
Institucionet duhet të
funksionojnë me transparencë,
efikasitet dhe drejtësi, duke
reflektuar besimin e qytetarëve
dhe duke qenë garantues të
barazisë dhe të drejtave”, u tha
në deklaratën politike të

Nismës Socialdemokrate.
Në vazhdim të kësaj deklarate
theksohet se Kosova duhet të
ecë me hapa të sigurt drejt
integrimit euroatlantik, si
orientim strategjik i
pakthyeshëm. “Partneriteti me
Shtetet e Bashkuara të
Amerikës dhe Bashkimin
Evropian është themel i
politikës sonë të jashtme.
Nisma do të kontribuojë me
seriozitet në përshpejtimin e
procesit të anëtarësimit në
NATO, BE dhe organizata të
tjera ndërkombëtare, në
bashkërendim me spektrin

politik vendor dhe me
mbështetje të pakushtëzuar
për aleancat ndërkombëtare të
vendit. Zhvillimi ekonomik i
Kosovës kërkon politika të
qëndrueshme dhe të
balancuara, me mbështetje për
prodhimin vendor, rritje të
investimeve strategjike dhe
krijim të vendeve të reja të
punës. Nisma angazhohet për
një ekonomi të hapur dhe
konkurruese, që garanton
siguri juridike për qytetarët
dhe bizneset, dhe që fuqizon
sektorët kyç të zhvillimit”,
thuhet në këtë deklaratë.

Më tej theksohet se sovraniteti
territorial dhe subjektiviteti
ndërkombëtar i Republikës së
Kosovës janë vlera të
pacenueshme. “Çdo veprim
politik dhe institucional duhet
të jetë në funksion të mbrojtjes
dhe forcimit të shtetësisë sonë.
Në këtë frymë, Kosova ka
nevojë për lidership të qartë, të
dinjitetshëm, lidership
bashkëpunues që përqafon
dhe përfaqëson vlerat
perëndimore. Demokracia për
ne nuk është vetëm një proces
zgjedhor, por një angazhim i
përditshëm për pjesëmarrje,
përfaqësim dhe përgjegjësi. Ne
do të vazhdojmë të punojmë
për forcimin e kulturës
demokratike, për rritjen e
përfshirjes qytetare dhe për
kultivimin e dialogut si mjet
për të ndërtuar konsensus dhe
zgjidhje afatgjata. Kosova ka
dëshmuar vazhdimisht
përkushtimin e saj për paqe
dhe fqinjësi të mirë. Ne
besojmë se siguria rajonale,
stabiliteti dhe pozita
ndërkombëtare e Kosovës
forcohen përmes një politike të
jashtme aktive, konstruktive
dhe të orientuar drejt
bashkëpunimit. Në këtë
periudhë kyçe për të ardhmen
e vendit, është i domosdoshëm
funksionalizimi i plotë i
institucioneve demokratike.
Nevojitet angazhim i
përbashkët për të garantuar
stabilitet institucional, për të
avancuar reformat dhe për të
forcuar besimin qytetar në
shtet dhe drejtësi”, është thënë
në deklaratën politike të
Nismës Socialdemokrate.

FATMIR LIMAJ RIZGJIDHET KRYETAR 
I NISMËS SOCIALDEMOKRATE 

PODUJEVË, 26 MAJ - Komuna e
Podujevës i ka iniciuar
procedurat e prokurimit
për ndërtimin e objektit që
do të shërbejë si Kuzhinë
Qendrore. 
Kuzhina Qendrore, që do të
kushtojë rreth 700 mijë

euro, do të përgatisë dhe
shpërndajë ushqim të
ngrohtë për të gjithë fëmijët
në çerdhe dhe nxënësit e
personelin arsimor të
shkollave fillore në
komunën e Podujevës.
Kryetari Bulliqi e ka

vlerësuar këtë projekt hap i
madh drejt përmirësimit të
mirëqenies së fëmijëve dhe
një parakusht i
rëndësishëm për fillimin e
organizimit të mësimit
gjithëditor në shkollat e
Podujevës. “Me këtë

projekt, së bashku me
investimet që kemi bërë e
po vazhdojmë të bëjmë në
infrastrukturën arsimore,
po krijojmë kushte më të
mira për zhvillimin,
edukimin dhe kujdesin ndaj
brezave të rinj”, tha Bulliqi.

Iniciohen  procedurat për ndërtimin e Kuzhinës Qendrore në Podujevë

Prishtinë, 26 maj - Kryetari i
Aleancës Kosovare të
Bizneseve (AKB), Agim
Shahini, ka shprehur
shqetësim të thellë për
dështimin e 21-të me radhë të
konstituimit të Kuvendit të
Republikës së Kosovës. Ai ka

theksuar se për shkak të
mosfunksionimit të
institucioneve, Kosova
rrezikon të humbasë 880
milionë euro nga fondet e
Bashkimit Evropian për
mbështetje ekonomike dhe
zhvillimore. “220 milionë euro

nga programet e Korporatës
së Sfidave të Mijëvjeçarit
(MCC). Këto fonde janë jetike
për infrastrukturën, energjinë,
zhvillimin e ndërmarrjeve dhe
krijimin e vendeve të punës.
Ngërçi politik po dëmton
rëndë ekonominë, po

rrezikon të ardhmen e
qytetarëve dhe po largon
investitorët. AKB-ja kërkon
zhbllokim të menjëhershëm
të institucioneve dhe veprim
të përgjegjshëm politik”, ka
pohuar Agim Shahini, kryetar
i AKB-së.

Shahini: Kosova rrezikon të humbasë mbi 1 miliard euro për shkak të ngërçit politik

PRISHTINË, 26 MAJ -
Kryeministri në detyrë Albin
Kurti mori pjesë në hapjen
solemne të edicionit të 16 të
konferencës shkencore “Java
e Albanologjisë”, e cila ka
filluar punimet më 26 maj
dhe do të vazhdojë deri më 30
maj.
Në mesin e shumë studiuesve
dhe albanologëve,
kryeministri Kurti u shpreh
thellësisht i nderuar,
pikërisht për faktin se puna
shkencore e tyre përkon me
identitetin e popullit tonë, që
nga gjuha, letërsia, folklori,
etnografia, këngët dhe
gjithçka që kulturalisht ne na
bën shqiptarë, ashtu siç
periudha e lindjes së
albanologjisë përkon me
periudhën e ndërgjegjësimit
tonë kombëtar. “Që nga
Georg fon Hani, që
konsiderohet si baba i
albanologjisë, e deri tek
albanologu i shquar amerikan
Erik Hampi, ne kemi një varg
të gjatë albanologësh të huaj
që shtruan rrugën, thelluan
dhe zgjeruan njohuritë për
gjuhën dhe kulturën tonë,
historinë dhe lashtësinë tonë.
Me rezultatet e punës së tyre

ata dëshmuan, në mënyrë të
pakundërshtueshme, se
gjuha shqipe i takon familjes
së gjuhëve indoevropiane dhe
se kultura shqiptare është
pjesë e arealit kulturor
evropian. Ata, kësisoj, nxorën
në dritë dhe iu përgjigjën
pyetjes kardinale se kush
ishin shqiptarët”, u shpreh
kryeministri Kurti.
Në fjalën e tij, ai përmendi
edhe kontributin e
albanologëve shqiptarë si
Eqrem Çabej, Selman Riza,
Idriz Ajeti, Shaban Demiraj,
Mahir Domi, Rexhep Qosja,
Mark Tirta, Rexhep Ismajli,
Sadri Fetiu, Bardhyl Demiraj e
të tjerë, të cilët me punën e
tyre jo vetëm që thelluan
argumentimet se kush ishin
shqiptarët, por duke bërë
hulumtime multidisiplinare
iu përgjigjën edhe pyetjeve se
çfarë ishin e çfarë janë
shqiptarët. 
Kurti veçoi ndër temat
kryesore të konferencës
trajtimin e “leksikografisë
bashkëkohore” dhe punën që
po zhvillohet në përgatitjen e
një fjalori të ri të shqipes prej
rreth 100 mijë fjalësh, fakt që
dëshmon për më shumë se

dyfishim të fjalorit të vitit 1981,
që kishte rreth 41 mijë fjalë.
“Një leksikografi bashkëkohore
në këto kohë digjitale nuk
mund të paramendohet pa një
trajtim të ri teorik të materialit
gjuhësor, për shkak të
zhvillimeve të reja në të gjitha
fushat shkencore. Njohuritë e
duhura teknologjike do të
ndihmonin shumë që shqipja
t’u bënte ballë sfidave të reja të

kohës dhe të rrinte në hap me
caqet ku kanë arritur shumë
gjuhë të tjera. Por kjo, jam
plotësisht i bindur, do të
trajtohet në mënyrë
profesionale nga ju”, tha ai.
Në përmbyllje, gjersa uroi
punime të mbara gjatë “Javës
Albanologjike”, kryeministri
Kurti ritheksoi përkrahjen
institucionale duke shprehur
besimin se rezultatet e kësaj

konference do të shënojnë një
hap tutje në fushën e të
arriturave albanologjike.
Në kuadër të kësaj konference
shkencore do të mbahen pesë
sesione nga fushat e gjuhësisë,
letërsisë, historisë, folklorit
dhe etnologjisë, si dhe do të
ketë diskutime të ndryshme
për çështje të rëndësishme e të
veçanta të kërkimeve
albanologjike.

KURTI MERR PJESË NË HAPJEN E PUNIMEVE
TË KONFERENCËS SHKENCORE “JAVA E ALBANOLOGJISË”

Prishtinë, 26 maj - Shoqata e
Neurologëve  të Kosovës dhe
Klinika e Neurologjisë po
mbajnë konferencën
tradicionale pranverore
dyditore, me temë qendrore
Miastenia Gravis (MG) dhe
Skleroza Multiple (MS).
Ky aktivitet shkencor përfshin
prezantime nga profesionistë të
njohur vendorë dhe
ndërkombëtarë, përfshirë
ekspertë nga Turqia, Spanja,
Sllovenia, Kroacia, Gjermania,

Maqedonia e Veriut, Bosnja dhe
Hercegovina dhe Mali i Zi. 
Programi dyditor po trajton
zhvillimet më të fundit në
diagnostikimin, menaxhimin
dhe trajtimin e këtyre dy
sëmundjeve neurologjike.
Konferencën e hapi prof. Afrim
Blyta, kryetar i Shoqatës së
Neurologëve të Kosovës, i cili tha
se takimi pranveror është bërë
tashmë një nga ngjarjet më
aktive, ku çdo dy apo tre muaj
ndajnë përvoja me kolegë

vendorë dhe ndërkombëtarë,
duke forcuar bashkëpunimin
për ngritjen e kapaciteteve
profesionale, gjithnjë në
funksion të përmirësimit të
trajtimit të pacientëve.
Në kuadër të konferencës do të
organizohen edhe simpoziume
satelitore nga kompani
farmaceutike ndërkombëtare
për t’i prezantuar risitë e
terapive dhe për t’iu përgjigjur
sfidave në praktikën klinike
bashkëkohore.

MBAHET KONFERENCA ME TEMËN MIASTENIA
GRAVIS (MG) DHE SKLEROZA MULTIPLE (MS)

PRISHTINË, 26 MAJ - Komisioni
Qendror i Zgjedhjeve ka
organizuar punëtori të veçantë
me zyrtarët ekzekutivë të
Komisioneve Komunale të
Zgjedhjeve (ZEKKZ) për të
diskutuar për çështje të
ndryshme që kanë të bëjnë me
procesin zgjedhor.
Në këtë punëtori, ku morën
pjesë anëtarë të KQZ-së dhe të
ZEKKZ-së, u diskutua për
Zgjedhjet për Kuvendin e
Kosovës të cilat janë mbajtur më

9 shkurt 2025 dhe zbatimin për
herë të parë të Ligjit të ri për
Zgjedhjet e Përgjithshme, i
miratuar nga Kuvendi i Kosovës
në vitin 2023.
Në takim u diskutua për sfidat
me të cilat është ballafaquar
niveli lokal në faza të ndryshme
të procesit përgatitor, përfshirë
edhe funksionalizimin për herë
të parë në çdo komunë të
Qendrave Komunale të
Numërimit.
Po gjatë kësaj punëtorie të

organizuar me mbështetje të
Misionit të OSBE-së në Kosovë,
vëmendje e madhe iu kushtua
përgatitjes së procesit të
ardhshëm të zgjedhjeve lokale të
cilat do të mbahen gjatë këtij viti.
KQZ-ja në çdo komunë ushtron
funksionin zyrtar përmes
Zyrtarit Ekzekutiv të Komisionit
Komunal të Zgjedhjeve
(ZEKKZ), i cili gjatë periudhës së
zgjedhjeve është kryesues i
Komisionit Komunal të
Zgjedhjeve.

KQZ-ja mban punëtori për sfidat e zgjedhjeve të 9 shkurtit dhe planin për zgjedhjet e ardhshme lokale

ODA EKONOMIKE AMERIKANE KËRKON SHTYRJEN 
E AFATIT PËR LIBERALIZIM TË TREGUT TË ENERGJISË

PRISHTINË, 26 MAJ - Vetëm pesë
ditë para hyrjes në fuqi të
vendimit për liberalizim të
tregut të energjisë elektrike në
Kosovë, Oda Ekonomike
Amerikane në Kosovë (OEAK) ka
ngritur alarmin për pasojat e
mundshme të këtij tranzicioni,
të cilin e cilëson të
parakohshëm dhe të rrezikshëm
për stabilitetin ekonomik të
vendit.
Në një deklaratë për medie,
OEAK-u i bëri thirrje Zyrës së
Rregullatorit të Energjisë (ZRRE)
që ta shtyjë afatin e liberalizimit
për ta përdorur këtë periudhë
për të krijuar kushtet që do ta
bënin këtë reformë më të
pranueshme për bizneset. “Pa
këto aspekte, liberalizimi
rrezikon të shkaktojë dëme
afatgjata në ekonominë, klimën
e biznesit dhe
konkurrueshmërinë e Kosovës”,
thuhet në deklaratën e OAEK-
ut.
Zyra e Rregullatorit për Energji
(ZRRE) ka marrë vendim që nga

data 1 qershor të gjitha
kompanitë e mëdha,
konkretisht ato me mbi 50 të
punësuar ose me qarkullim
vjetor mbi 10 milionë euro të
kalojnë në tregun e hapur të
energjisë. Sipas ZRRE-së, numri
i tyre është mbi 1 000. Aktualisht
këto biznese furnizohen nga
Operatori për Furnizim me
Energji (KESCO), si furnizuesi
kryesor i licencuar për energji
me çmime të rregulluara nga
ZRRE-ja.
Ndërsa nga 1 qershori,
kompanitë e mëdha duhet ta
zgjedhin vetë furnizuesin e tyre,
me çmime të parregulluara, të
cilat përcaktohen nga kërkesa
dhe oferta në treg. Sipas Odës,
ky vendim rrezikon t’i dëmtojë
aktivitetet ekonomike në
Kosovë, veçanërisht në sektorët
industrialë me konsum të lartë
të energjisë, pasi që bizneset po
përballen me rritje të çmimit të
energjisë deri në 200 % për qind.
“Ky nuk është një treg
konkurrues. Është një

tranzicion i parakohshëm që
imponon një shok financiar të
menjëhershëm për bizneset, të
cilat edhe ashtu janë nën
presion për shkak të faktorëve të
tjerë ekonomikë”, thuhet në
deklaratë.
OEAK-u thekson se, ndryshe
nga shtetet fqinje që kanë
diversitet të burimeve

energjetike si gazi natyror,
Kosova varet pothuajse
tërësisht nga energjia elektrike,
gjë që e bën sistemin energjetik
të vendit më të brishtë dhe më
të ndjeshëm ndaj ndryshimeve
të tilla.
Një shqetësim tjetër i ngritur
nga OEAK-u është mungesa e
një Kuvendi funksional që,

sipas saj, cenon llogaridhënien
institucionale dhe vë në dyshim
legjitimitetin e zbatimit të një
reforme kaq të thellë pa
mbikëqyrje parlamentare.
“Liberalizimi i tregut nuk është
problem në vetvete, por mënyra
se si po bëhet pa një periudhë
kalimtare, pa kushte reale tregu
dhe me njoftim vetëm tre muaj
më parë është jo vetëm e
papërgjegjshme, por
potencialisht dëmtuese për të
gjithë ekonominë”, theksohet
në deklaratë.
Në Kosovë liberalizimi i tregut
të energjisë është paraparë me
Ligjin për Energjinë Elektrike të
miratuar në vitin 2017, por
zbatimi i tij është shtyrë për
shkak të rrethanave të
ndryshme.
Aktualisht, në tregun e lirë të
Kosovës janë të licencuara 18
kompani që ofrojnë furnizim
me energji elektrike, shumica
prej të cilave janë nga Kosova,
por ka edhe kompani nga
rajoni.

MBI 600 MILIONË EURO TË RREZIKUAR 
PËR SHKAK TË MASAVE NGA BE-JA, GAP-i TREGON 

CILËT JANË SEKTORËT MË TË PREKUR
Faton DËRMAKU

PRISHTINË, 26 MAJ - Instituti GAP
ka publikuar raportin e ri
“Ndikimi financiar i masave të
Bashkimit Evropian ndaj
Kosovës”.
GAP-i thekson se rreth 613.4
milionë euro projekte të
pezulluara ose të shtyra për afat
të pacaktuar rezultojnë si pasojë
e masave të vendosura nga
Bashkimi Evropian ndaj
Kosovës. “Nga qershori i vitit
2023, Bashkimi Evropian (BE) ka
vendosur masa ndëshkuese
ndaj Kosovës, të cilat kanë
ndikuar negativisht në
marrëdhëniet dypalëshe dhe në
mbështetjen financiare nga
Bashkimi Evropian (BE). Masat
e vendosura nga Bashkimi
Evropian ndaj Kosovës kanë
rezultuar me pasoja të
theksuara financiare dhe
zhvillimore, duke i kushtuar
Kosovës rreth 613.4 milionë

euro në projekte të pezulluara
ose të shtyera për një afat të
pacaktuar. Brenda kësaj shume,
për shkak të kalimit të afateve të
lejuara për nisjen e procedurave
për projekte të caktuara, 7.1
milionë euro janë humbur
tërësisht”, ka njoftuar GAP-i.
Sipas GAP-it, puna e organeve

në kuadër të Marrëveshjes së
Stabilizim-Asociimit (MSA)
ishte ndërprerë deri në maj të
vitit 2025, fondet për Kosovën
në kuadër të Instrumentit të
Para-Anëtarësimit (IPA) janë
pezulluar, dhe propozimet e
Kosovës në Kornizën e
Investimeve për Ballkanin

Perëndimor (WBIF) nuk janë
duke u shqyrtuar nga Bordi i
WBIF. “Për më tepër, Kosova nuk
është përfshirë në ngjarje të
nivelit të lartë, përveç atyre që
lidhen me situatën në veri dhe
integrimin rajonal të Ballkanit
Perëndimor. Për heqjen e këtyre
masave nevojitet një konsensus
i plotë i vendeve anëtare të BE-
së, ku deri më tani nuk është
marr ndonjë vendim i tillë.
Sektorët më të prekur përfshijnë
mjedisin me 350.7 milionë euro,
energjinë me 114.4 milionë
euro, digjitalizimin me rreth 57
milionë euro dhe kulturën me
15 milionë euro. Nga gjithsej
mjetet e ndikuara nga masat,
rreth 218 milionë euro janë
projekte në kuadër të IPA (IPA II
dhe IPA III) dhe rreth 395.5
milionë euro janë projekte në
kuadër të WBIF. Realizimi i
këtyre projekteve ishte
parashikuar të financohej
përmes granteve dhe kredive,
me një kontribut prej rreth 421

milionë euro nga Bashkimi
Evropian, afërsisht 162 milionë
euro nga palët e treta sikurse
institucionet financiare
ndërkombëtare, si dhe
vetëfinancim në vlerën prej 31
milionë euro”, thuhet në
njoftimin e GAP-it.
Më tej theksohet se këto vonesa
në fillimin e zbatimit të
projekteve nënkuptojnë shtyrje
ose humbje të mundësive për
rritje, zhvillim dhe përmirësim
të mirëqenies së qytetarëve, si
dhe ndikojnë negativisht
perspektivën për integrim
evropian. “Qëllimi i këtij raporti
të shkurtër është të ofrojë një
pasqyrë të mbështetjes
financiare që Kosova ka marrë
nga BE dhe të analizojë
ndikimin e masave ndëshkuese
të BE-së ndaj Kosovës duke
evidentuar humbjet dhe pasojat
zhvillimore që kanë rezultuar
nga pezullimi i projekteve dhe
fondeve të BE-së”, ka njoftuar
GAP-i.

PRISHTINË, 26 MAJ - Agjencia e
Statistikave e Kosovës (ASK) ka
publikuar vlerësimin vjetor
mbi çmimet e konsumit për
vitin 2024, sipas të cilit, indeksi
i harmonizuar i çmimeve të
konsumit (IHÇK) në vend
shënoi rritje mesatare prej 1.6
% krahasuar me vitin 2023.
Sipas të dhënave të ASK-së,
rritja më e madhe e çmimeve
është vërejtur në disa grupe
dhe nëngrupe të klasifikimit
COICOP, ku theksohen: biletat
e fluturimeve 10.8 %, kafe, çaj
dhe kakao 8 %, pije alkoolike
6.9 %, mallra dhe shërbime
për mirëmbajtjen e

zakonshme të ekonomisë
shtëpiake 6.5 %, si dhe
shërbimet financiare 5.8%.
Rritje çmimesh janë
regjistruar edhe për: ujë
mineral, pije joalkoolike dhe
lëngje nga pemët e perimet
(5.3 %), qelqurina dhe takëme
të kuzhinës (5.2 %), ëmbëlsira
dhe produkte me sheqer (5.1
%), pemë (4.8 %), gazeta dhe
libra (4.6 %), si dhe veshje (4
%).
Ndër faktorët të tjerë që
kontribuuan në rritjen e
indeksit përfshihen edhe
kujdesi për persona (3.7 %),
energjia elektrike (3.4 %),

lëndët djegëse të ngurta (3.3
%), duhani (2.7 %), buka dhe
drithërat (2.5 %), shërbimet
hoteliere (2 %) dhe mishi (1.9
%). Këto në total kishin një
ndikim të përbashkët prej 2 %
në indeksin e përgjithshëm.
Në anën tjetër, disa kategori
kanë shënuar ulje çmimesh,
duke ndikuar në
ngadalësimin e rritjes së
përgjithshme. Rënia më e
theksuar është regjistruar te
karburantet dhe lubrifikantët
për transport personal me -
4.4%, si dhe blerja e
automjeteve me -1.8%, të cilat
së bashku kontribuuan me një

ndikim negativ prej -0.4 % në
IHÇK.
Të dhënat e ASK-së për vitin
2024 pasqyrojnë një stabilizim

të inflacionit në raport me
vitet paraprake, megjithëse
ndikimet sektoriale mbeten të
ndjeshme për konsumatorët.

Çmimet e konsumit në Kosovë u rritën mesatarisht për 1.6 % gjatë vitit 2024

PRISHTINË, 26 MAJ - Agjencia e
Statistikave e Kosovës (ASK) ka
publikuar rezultatet e Anketës
së Fuqisë Punëtore (AFP) për
vitin 2024. Rreth dy të tretat e
popullsisë në Kosovë (1 074 704)
janë popullsi në moshë pune.
Persona aktivë ishin 464 567 (12
783 më pak sesa në vitin
paraprak). Persona joaktivë
ishin 610 137 (84 276 më pak
sesa në vitin paraprak). Persona
të punësuar ishin 414 493 (11
006 më pak sesa në vitin
paraprak). Persona të
papunësuar ishin 50 074 (1 776
më pak sesa në vitin paraprak).
Përqindja e meshkujve të

punësuar ishte 55,9 % (2,5 % më
e lartë sesa në periudhën e
njëjtë të vitit paraprak), kurse
përqindja e femrave të
punësuara ishte 21,2 % (1,4 %
më e lartë sesa në periudhën e
njëjtë të vitit paraprak).
Shkalla e punësimit ishte 38,6 %
(2,3 % më e lartë sesa në
periudhën e njëjtë të vitit
paraprak). Shkalla e
papunësisë ishte 10,8 % (0,1 %)
më e ulët sesa në periudhën e
njëjtë të vitit paraprak), kurse
tek të rinjtë (15-24 vjeç), shkalla
e papunësisë ishte 19,5 % që,
krahasuar me periudhën e
njëjtë të vitit paraprak, ishte më

e lartë (në vitin 2023 ishte 17,3
%).
Shkalla e joaktivitetit ende
vazhdon të mbetet mjaft e lartë
(56,8 %), mirëpo vërehet një
rënie e përqindjes prej 2,5 %
krahasuar me periudhën e
njëjtë të vitit paraprak. Shkalla
e joaktivitetit te femrat ishte
shumë e theksuar me 74,1 %,
krahasuar me meshkujt (39,4
%).
Sektorët ekonomikë që prijnë
me punësim vazhdojnë të jenë:
tregtia 19,5 %, ndërtimtaria
12,6 %, prodhimi 10,6 %, arsimi
8,8 % dhe administrata publike
dhe mbrojtja 8,1 % etj.

Femrat ishin të punësuara
kryesisht në sektorët e tregtisë,
arsimit dhe kujdesit
shëndetësor, 53,3% të tyre,
ndërsa meshkujt ishin
kryesisht të punësuar në

sektorët e tregtisë,
ndërtimtarisë, prodhimit,
administratës publike dhe
mbrojtjes, aktivitetet e
akomodimit dhe shërbimeve
63,8 %.

Papunësia në Kosovë 10,7 për qind

Faton DËRMAKU

PRISHTINË, 26 MAJ - Anëtari i
kryesisë së Partisë Demokratike
të Kosovës, Naim Ismajli, ka
denoncuar një skandal
milionësh të ministrit të
Bujqësisë, Faton Peci, i cili pa
ankand publik ia ka dhënë
pronën publike me qira,
impiantin e mbetjeve shtazore,
kompanisë “LIP KS & IT Sh.P.K”
për 20 vjet.
Ismajli, në një konferencë për
medie të hënën, akuzoi
ministrin Peci se ka shkelur
Ligjin për Pronën Publike, ku
parashihet që pronat publike të
jepen me qira vetëm përmes
ankandit publik jo më shumë se
për 15 vjet, përveç në rastet kur
merret vendim në Kuvend.
“Ministria e Bujqësisë, nën
drejtimin e ministrit Faton Peci,
dhe me aprovimin e
Kryeministrit Albin Kurti, ka
finalizuar një ndër marrëveshjet
më të dëmshme dhe skandaloze
për interesin publik, dhënien me
qira të një impianti publik me
vlerë mbi 10 milionë euro për
vetëm 30 mijë euro në vit, për
një periudhë 20 vjeçare,
ndërkohë që kompania
përfituese përfiton subvencione

mbi 3.2 milionë euro në vit”, ka
thënë ai.
Për më tepër, sipas Ismajlit,
kompania përfituese është
regjistruar vetëm pesë ditë pas
shpalljes dhe nuk përmbush
asnjë nga kriteret ligjore për
përvojën teknike dhe financiare
të kërkuar në dokumentin e
njoftimit, si dhe pronari i saj
është i lidhur me tri kompani të

tjera pa ndonjë përvojë në
fushën e përpunimit të
nënprodukteve shtazore.
“Kompania është shpërblyer me
fabrikën publike me të gjitha
pajisjet moderne, 6 kamionë të
mëdhenj, gjeneratorë, cisterna
gazi etj, subvencionim vjetor prej
3.2 milionë euro, i garantuar pa
konkurrencë, për 20 vite, gjithsej
64 milionë euro para publike. E

gjithë kjo është realizuar pa
respektuar as Udhëzimin
Administrativ nr. 04/2025, neni
15 pika 2, që rregullon
subvencionimin për përpunimin
e nënprodukteve shtazore dhe
Rregulloren (QRK) nr. 03/2025
për dhënien me qira të pronës
publike,  ku kërkohet përshkrim i
pronës, çmim fillestar, kriteret e
pjesëmarrjes dhe transparencë

në shpallje”, ka njoftuar Ismajli.
Ismajli ka thënë se ky është një
rast tjetër kur qeveria Kurti e ka
vënë pasurinë publike në
shërbim të pakicës së
privilegjuar. “Kryeministri Kurti
ka legjitimuar një proces
tërësisht të paligjshëm me
vendimin e tij më 09.01.2025 (nr.
01/242), i cili vetëm sa ka
legalizuar pas shpine një
marrëveshje të përgatitur
paraprakisht në shkelje të ligjit,
duke e vendosur veten në rolin e
mbështetësit të një
marrëveshjeje që është e
pavlefshme ligjërisht sipas nenit
17 paragrafi 8 të Ligjit për Pronën
Publike”, ka thënë ai.
PDK-ja kërkon nga organet
kompetente hetimin e ministrit
Peci dhe të zyrtarëve të AUV-it
për përfshirje në keqpërdorim
detyre dhe shpërdorim të
pasurisë publike, si dhe
shfuqizimin e menjëhershëm të
kontratës dhe kthimin e pronës
publike nën administrim të
ligjshëm. “Kjo nuk është më
vetëm paaftësi administrative,
keqmenaxhim e keqpërdorim i
detyrës zyrtare, kjo është
plaçkitje e organizuar dhe kapje e
pastër e shtetit në favor të një
grupi të vogël me lidhje të
dyshimta”, ka theksuar Ismajli.

PDK-JA AKUZON PECIN PËR DHËNIE TË PALIGJSHME
TË PRONËS PUBLIKE PËR 20 VJET

A mund të ndihemi sikur
kemi më shumë kohë duke
ndryshuar perceptimin tonë
për të?

Tempus fugit: koha fluturon.
Nëse ndonjëherë të duket sikur
ditët po kalojnë me një shpe-
jtësi marramendëse mes
takimeve, njoftimeve në telefon
dhe dozave të kafesë, dije se
nuk je i vetmi. Kjo frazë latine e
ka origjinën në shkrimet e poet-
it romak Virgjil, rreth dy mijë
vjet më parë.
Kohët e fundit, një sondazh
vitin e kaluar zbuloi se 6 në 10
persona ndihen sikur nuk kanë
mjaftueshëm kohë për të përm-
bushur gjithçka gjatë ditës.
“Koha fluturon” nuk mjafton
për ta përshkruar; shpesh ndje-
hemi sikur ka kaluar në regjim
supersonik.
Por kërkime të reja nga
Universiteti George Mason në
SHBA ofrojnë një dritë shprese
për ngadalësim.
Neuroshkencëtarët atje po stu-
diojnë dilatimin e kohës, një
fenomen ku perceptimi ynë për
kohën duket se zgjatet dhe
ngadalësohet.
Në studimin e fundit, ata po
shqyrtojnë nëse imazhe, përvo-
ja ose skena të caktuara kanë
më shumë gjasë të ndikojnë në
këtë ndjesi të zgjatjes së kohës
dhe zbuluan se imazhet që lënë
mbresa mund të ndikojnë
ndjeshëm në këtë perceptim. Sa
më mbresëlënëse të jetë një
pamje, aq më shumë ka të
ngjarë që ta perceptosh sikur e
ke parë për më gjatë sesa ka
ndodhur realisht.
Në laborator, bëhet fjalë për
sekonda, thotë profesori Martin
Wiener, që drejtoi studimin.
“Kjo do të thotë që një moment
shfaqet më i gjatë për
vëzhguesin sesa është në të
vërtetë,” thotë ai.
“Ndoshta ne ‘zgjatim’ kohën për
të marrë më shumë informa-
cion. Është një mënyrë në të
cilën truri thotë: ‘Po shoh diçka
dhe është e rëndësishme, ndaj
më mirë ta zgjeroj kohën për të
mbledhur sa më shumë infor-
macion nga ky moment.’”
Kjo ngre një pikë interesante: A
mund të ngadalësojmë
mendërisht kohën, të mësojmë
të jetojmë më shumë në
moment dhe të zgjatim kohët e
bukura?
Ne e dimë që perceptimi sub-
jektiv i kohës është i
ndryshueshëm. Logjika dhe
arsyeja na thonë se koha flutur-
on kur jemi të lumtur dhe
shkon shumë ngadalë kur jemi
duke pritur ose jemi të mërzi-
tur.
“Problemi është, kur ndjehemi
sikur kemi më shumë kohë,
zakonisht nuk është një ndjesi e

mirë,” thotë Wiener.  “Në
përgjithësi, kur koha tërhiqet
ngadalë, ato janë momente që
na mërzisin ose na shqetësojnë –
koha punon kundër nesh.”
Faktorë të tjerë mund të ndiko-
jnë në mënyrën si e përjetojmë
kohën. Për shembull, përvojat e
zhurmshme ndihen më të gjata
sesa ato të qeta, ndërsa pamjet
emocionale apo frikësuese japin
ndjesinë se i ke parë për më gjatë
sesa ato më pasive.
Nëse je person impulsiv ose me
ADHD, koha mund të duket se
kalon më shpejt për ty sesa për
njerëzit e tjerë.
Dhe pastaj është edhe ndjesia e
“rrjedhjes” (flow): një gjendje
mendore ku ti je “në elementin

tënd”, kur ti je plotësisht i zhytur
në diçka që gjithashtu të jep
kënaqësi.
“Gjendja e rrjedhës (flow) është
një përvojë ku koha duket se
ngadalësohet pak në çast, por në
një mënyrë të këndshme,” thotë
Wiener. “Meditimi është një
shembull. Është një nga ato raste
ku koha duket se zgjatet.”
Wiener thekson se ka një dallim
mes kohës që përjetojmë në
moment dhe mënyrës se si e kuj-
tojmë më vonë.
“Koha fluturon në çastin që
ndodh, por kur kthehemi pas në
kujtime, na duket sikur ka zgjatur
më shumë. Nëse shkon me
pushime për një javë në një vend
ku nuk ke qenë kurrë, kur të

kthesh kokën pas, mund të men-
dosh: ‘Uau, bëra gjithë këto
gjëra?!’”
Në mendjen tonë, një javë pushi-
mi na duket më e gjatë sesa një
javë tipike me rutinën e zakon-
shme të përditshme që fluturon.
Ndoshta kjo ndodh sepse truri
nuk ndalet të përthithë informa-
cionin kur përjetojmë të njëjtën
gjë të përditshme.
“Kur përjetojmë të njëjtën gjë,
përvojat nuk mbeten në mendje
si të paharrueshme,” thotë ai.
“Dhe na mungon koha.”

Si ta përkulim kohën sipas
vullnetit tonë?

Si mund ta përkulim kohën

sipas dëshirës sonë dhe t’i
japim vetes më shumë prej saj –
qoftë edhe në mënyrë të shtirur,
si një jetë në “slow-motion”?
Studimi i Wiener-it sugjeron që:
“Të kërkosh informacion
interesant, gjëra të reja dhe
ndryshe, stimuluese dhe emo-
cionuese, është e dobishme,
sepse jo vetëm që zgjat ndjesinë
e kohës, por edhe përmirëson
kujtesën tonë për ato situata.”
Bëhet fjalë për të pasur hobi të
rinj, për të parë vende të reja,
për t’u zhytur në tema të panjo-
hura apo për të takuar njerëz të
rinj. Me fjalë të tjera, nëse do të
përjetosh më shumë kohë,
duhet të bësh më shumë me
kohën që ke. / bota.al

SI TA NGADALËSOJMË 
KOHËN 

Gjilan, 26 maj - Kampionia e
re e Kosovës në futboll, Drita,
ka goditur fuqishëm në
afatin kalimtar, duke e
transferuar futbollistin e
njohur Liridon Balaj. “Kemi
kënaqësinë t’ju prezantojmë
përforcimin tonë më të ri,

sulmuesin Liridon Balaj.
Balaj është zyrtarizuar nga
drejtori sportiv i klubit Valon
Zymberi i cili njoftoi se
marrëveshja është arritur që
Balaj të jetë me ne për dy
vitet e ardhshme. Balaj luan
në pozitën e sulmuesit të

krahut të djathtë dhe së
fundmi ishte pjesë e ekipit të
Skënderbeut nga Shqipëria”,
thuhet në njoftimin e Dritës. 
Liridon Balaj si i ri ishte pjesë
e ekipit të KF Besa nga Peja
dhe në sezonin 2018/19 u
largua në drejtim të futbollit

zviceran ku për disa vjet
ishte pjesë e ekipeve si FC
Aarau dhe FC Schaffhausen,
gjithashtu për një kohë ka
luajtur edhe në futbollin
belg. Kampionët e Dritës
vlerësojnë se Balaj do të jetë
një forcë e re e ekipit dhe i kanë uruar shumë suksese.

Drita transferon Liridon Balajn 

Veton ZYMBERI, redaktor i sportit

“Epoka e re” 

PRISHTINË, 26 MAJ - Federata e
Futbollit e Kosovës dhe
sponsori i Superligës, Albi Mall,
vazhdojnë ta japin çmimin “Ylli
i javës”. Ky çmim për javën e 36
në Albi Mall Superligë i është
dhënë futbollistit të FC Llapit,
Ahmed Januzi. Vlerësimi i më të
mirit të javës është bërë nga
Komisioni i Veteranëve të
Futbollit, në përbërje të Besim
Slishani, Bujar Asllani dhe
Berat Berisha. Ky komision
vendosi që për xhiron e fundit
në këtë edicion kampional t’i
takojë Ahmed Januzit, i cili

shënoi dy gola në ndeshjen
kundër FC Dukagjini (3-1),
duke i dhënë mundësi skuadrës
së tij të jetë në barazh. “Ky vit ka
qenë shumë zhgënjyes për ne,
sepse kishim ambicie të
mëdha: lufta për titull dhe
fitorja e Kupës. Nuk ishte një vit
i mirë por, sido që të jetë, jemi
këtu ku jemi dhe jemi të
përqendruar te barazhi. Do ta
japim më të mirën për këtë
fanellë. Janë shumë faktorë që
kanë ndikuar në këtë ecuri, por
këto i përkasin së kaluarës.
Kampionati i sivjetmë ka qenë
shumë më i vështirë se vitet e
kaluara, sepse as Llapi nuk
është paraparë të jetë në fund

të tabelës, por ky është futbolli.
Ndeshja ndaj Vushtrrisë do të
jetë një ndeshje shumë e
vështirë; do të luaj kundër
vendlindjes sime”, ka thënë
Januzi për faqen zyrtare të FFK-
së. “Normalisht që është
kënaqësi të marrësh tituj e
trofe, si me klubin ashtu edhe
individualisht, dhe këtu kanë
meritë edhe bashkëlojtarët,
sepse nuk mund të jesh
individualist i mirë nëse nuk
jemi grup. Uroj që lojtarët e rinj
të shpallen më të mirët e javës,
sepse kanë ambicie, kanë
qëllime, por edhe kanë talent e
cilësi – siç është Arianit
Hasani”, ka deklaruar Januzi.

‘Ylli i javës’, Januzi: Ishte vit shumë zhgënjyes

Tiranë, 26 maj - Kombëtarja
shqiptare do të zhvillojë dy
ndeshjet e radhës në kuadër të
kualifikueseve për Kupën e Botës
2026 ndaj Serbisë dhe Letonisë.
Trajneri Sylvinho ka bërë publike
listën me 27 lojtarët e ftuar për
këto dy përballje të rëndësishme.
“Ky është një moment delikat,
pasi shumica e lojtarëve janë në
përfundim, ose e kanë
përfunduar sezonin. Ndaj për
shkak të këtij momenti shumë

specifik, na duhet të punojmë
fort këto rreth 7 ditë”, ka thënë
Sylvinho. 
Shqipëria do të përballet me
Serbinë më 7 qershor në “Arenën
Kombëtare”, duke nisur nga ora
20:45, ndërsa ndeshja ndaj
Letonisë do të luhet më 10
qershor, në stadiumin “Skonto
Stadions” po në orën 20:45. “Kemi
përballë dy kundërshtarë fizikë.
Unë kam nevojë për të gjithë
lojtarët. Duhet të përqendrohemi

vetëm në fushën e lojës. Ta
ruajmë identitetin tonë. E kuptoj
peshën e sfidës ndaj Serbisë, por
duhet të fokusohemi vetëm te loja
jonë dhe të hyjmë në fushë vetëm
për të bërë lojën tonë”, ka
deklaruar Sylvinho. 

Lista e plotë:
Portierë: Thomas Strakosha,
Elhan Kastrati, Alen Sherri,
Mario Dajsinani.
Mbrojtës: Elseid Hysaj, Ivan

Balliu, Mario Mitaj, Naser Aliji,
Marash Kumbulla, Ardian
Ismajli, Berat Gjimshiti, Arlind
Ajeti, Adrian Bajrami.
Mesfushorë: Ylber Ramadani,
Juljan Shehu, Kristjan Asllani,
Qazim Laçi, Adrion Pajaziti,
Nedim Bajrami, Medon
Berisha, Arbër Hoxha.
Sulmues: Ernest Muçi, Jasir
Asani, Armando Broja, Myrto
Uzuni, Rey Manaj, Mirlind
Daku. 

Sylvinho për ndeshjet me Serbinë e Letoninë:
Mendojmë vetëm për futboll

PRISHTINË, 26 MAJ - Ekipi i
muaythait po merr pjesë në
Kampionatin Botëror në
Antalya, të cilin synon ta
organizojë vitin e ardhshëm në
Prishtinë. Pas suksesit të
shënuar vitin e kaluar në
Kampionatin Evropian të
organizuar në Prishtinë, ekipi i
muaythait të Kosovës po merr
pjesë në Kampionatin Botëror,
që prej 24 deri më 31 maj 2025
mbahet në Antalia të Turqisë
për sendorë dhe grupmoshën
U-23. Kosovën po e
përfaqësojnë garuesit Lindon
Demiri, Arbos Maliqi dhe
Erdonit Alija, të cilët synojnë t’i

sjellin vendit tonë medaljen e
parë nga një Kampionat
Botëror. Të shtunën është
mbajtur ceremonia hapëse, ku
në mesin e mbi 100 shteteve ka
valuar edhe flamuri ynë.
Garuesit tanë kanë filluar
garimin për U-23, ku fillimisht
Erdonit Alija kaloi tutje pas
diskualifikimit të Paul
Kingumba nga Kongoja, ndërsa
në ring doli kampioni i Evropës
për vitin e kaluar, Lindon
Demiri, i cili u përball me Elvin
Mammadov të Azerbajxhanit.
Pas një lufte të ashpër dhe me
goditje të forta, Demiri përsoi
humbje pas lëndimit të pësuar

në raundin e tretë, për ta ndalur
këtu rrugëtimin e tij të

mëtutjeshëm. 
Kryetari i Federatës së Muaythait

të Kosovës, Shpejtim Ahmetaj,
ka folur për pjesëmarrjen e
Kosovës në këtë kampionat,
gjithashtu ka zbuluar synimet e
mëdha të federatës e cila po
lobon që vendi ynë të jetë
mikpritës i Kampionatit të
ardhshëm Botëror, që
parashihet të mbahet vitin e
ardhshëm në Prishtinë. 
Federata e Muaythait e Kosovës,
edhe pse e themeluar vetëm në
vitin 2019, ka arritur ta
organizojë vitin e kaluar
Kampionatin Evropian, ndërsa
tashmë është favorite për ta
marrë edhe organizimin e
Botërorit.

Kosova garon në Botërorin e Muaythait, 
synon organizimin për edicionin e ardhshëm 

NJU-JORK, 26 MAJ -
Basketbollistët e New York
Knicksit arritën një fitore të
madhe ndaj Indiana Pacersit
në udhëtim me rezultatin
106:100, duke ngushtuar
serinë finale të Konferencës
Lindore në 2-1. Indiana
synonte epërsinë 3-0 pas dy

fitoreve në New York, çka do ta
afronte shumë me finalen e
madhe të NBA-s. Pjesa e parë
shkoi sipas planit për
Pacersin, i cili ndërtoi një
avantazh prej 20 pikësh në
fund të çerekut të dytë (55:35).
Edhe në çerekun e katërt
Indiana kishte një epërsi të

konsiderueshme prej 10
pikësh (80:70), por gjithçka
ndryshoi në minutat e fundit.
Karl-Anthony Towns shkëlqeu
në çerekun e fundit, duke
shënuar 20 pikë dhe duke
udhëhequr rikthimin
spektakolar të Knicksit. Townsi
e mbylli ndeshjen me 24 pikë

dhe 15 kërcime, ndërsa Jalen
Brunson shtoi edhe 23 pikë
për skuadrën nga New Yorku.
Tek Indiana, më efikasit ishin
Tyrese Haliburton me 20 pikë
dhe Miles Turner me 19. Edhe
ndeshja e katërt zhvillohet në
Indiana, teksa vendasit
synojnë fitoren e tretë dhe

mysafirët duan të barazojnë
gjithçka.

New York fiton me rikthim spektakolar ndaj Indianas 

Gjikokaj fiton titullin e kampionit në
Norvegji

Hendbollistja e Kombëtares së Kosovës, Mirela Gjikokaj, ka
arritur sukses historik këtë javë. Gjikokaj e ka fituar titullin
e kampionit të Norvegjisë me skuadrën Storhamar. Mirela
iu bashkua kësaj skuadre në nëntor të vitit të kaluar dhe ka
fituar më herët Kupën e Norvegjisë dhe është paraqitur në
Ligën e Kampionëve. 
Në finale të plejofit, Storhamari e mposhti në dy ndeshje
skuadrën Tertnes. Storhamari ishte i pari edhe në stinorin e
rregullt. Për skuadrën e Gjikokajt ky është titulli i parë.
Gjashtë vjet rresht ishte nënkampione. Norvegjia ka njërën
prej ligave më të mira në Evropë. Norvegjia ka kombëtaren
bindshëm më cilësore në botë po ashtu.

Rrahmani në formacionin e sezonit të
Serisë A

Amir Rrahmani ka përmbyllur një sezon mbresëlënës me
Napolin në Serinë A 2024-2025, duke u përfshirë në
formacionin më të mirë të vitit. Me statistika të shkëlqyera,
Rrahmani luajti një rol kyç në suksesin e Napolit, që e çoi
skuadrën drejt titullit. Në 38 ndeshje, 29-vjeçari shënoi 1
gol dhe dha 3 asistime, duke treguar aftësi si në mbrojtje,
ashtu edhe në sulm. Sipas “SofaScore”, ai u vlerësua me
notën mesatare 7.27, me 4.82 duele të fituara për ndeshje
(62 %) dhe 3.37 duele ajrore të fituara (69.6 %). Rrahmani,
gjithashtu, shkëlqeu në pasime (4.66 për ndeshje) dhe
ndërhyrje (0.71), duke kontribuar në 18 ndeshje pa pësuar
gol. Në formacionin e sezonit, ai u rreshtua krah yjeve si
Bastoni, Zaccagni, Lookman, Calhanoglu dhe Thuram. Ky
është një tjetër konfirmim i rritjes së Rrahmanit si një nga
mbrojtësit më të mirë në Itali dhe një krenari për Kosovën.
Formacionet: Milinkoviq, Di Lorenzo, Rrahmani, Bastoni,
Di Marco, Çahlhanogu, Pulisiq, Lookman, Zaccagni,
Thuram, Retegui. 

Ten Hagen zëvendëson Alonson te
Leverkuseni 

Bayer Leverkuseni ka emëruar ish-trajnerin e Manchester
Unitedit, Erik ten Hag, zëvendësues i Xabi Alonsos. Klubi i
Bundesligës njoftoi të hënën se 55-vjeçari Ten Hag kishte
nënshkruar një kontratë deri në vitin 2027. Ai trashëgon
një ekip që përfundoi i dyti në Bundesligë dhe arriti në
gjysmëfinalet e Kupës së Gjermanisë, pasi fitoi të dy garat
nën drejtimin e Alonsos një vit më parë. Alonso u largua
për ta marrë drejtimin e Real Madridit. Është puna e parë e
Ten Hagut që kur u shkarkua nga pozita e trajnerit të
Unitedit në tetor 2024. Trajneri holandez fitoi dy kupa
vendase në dy vjet e gjysmë në krye të Unitedit, por u
shkarkua pas fillimit më të keq të klubit në një sezon, me
katër humbje në nëntë ndeshje lige. Tashmë holandezi do
të jetë në krye të Leverkusenit, ku do të synojë ta fitojë
Bundesligën dhe të përfaqësohet sa më mirë në Ligën e
Kampionëve.  

SHKURT 

Pavarësisht një sezoni të vështirë
për Real Madridin, Kylian
Mbappe ka arritur të shkëlqejë në
aspektin individual, duke fituar dy
nga çmimet më prestigjioze për
një sulmues: “Këpucën e Artë”
dhe trofeun “Pichichi”. Me një

dyshe ndaj Real Sociedadit në
ndeshjen e fundit të sezonit,
sulmuesi francez ka lënë pas në
renditje golashënuesin e Sporting
Lisbona, Viktor Gyökeres, dhe ka
siguruar për herë të parë në
karrierë “Këpucën e Artë”, e cila

jepet nga “European Sports
Media” që prej vitit 1997 për
golashënuesin më të mirë të ligave
evropiane. Mbappe e ka mbyllur
sezonin e tij të parë në La Liga me
31 gola, duke fituar edhe çmimin
“Pichichi” si golashënuesi më i

mirë i kampionatit spanjoll. Në
vend të dytë për “Këpucën e Artë”
u rendit Viktor Gyökeres me 39
gola, por francezi e kaloi falë
koeficientit më të lartë të
vështirësisë që u aplikua për La
Ligën në krahasim me

kampionatin portugez. Podiumin
e plotësoi Mohamed Salah i
Liverpoolit me 29 gola. Ky sukses
personal i Mbappes vjen si
përgjigje e fortë ndaj kritikëve që e
quajtën një “dështim”
transferimin e tij te Real Madridi. 

Mbappe fiton ‘Këpucën e Artë’ dhe trofeun ‘Pichichi’

MADRID, 26 MAJ - Xabi Alonso nuk
priti as dy minuta për t’iu
premtuar spektakël tifozëve të
Real Madridit. Pa asnjë fletë në
dorë për ndihmë, trajneri i ri i
“Los Blancos” mbajti një fjalim të
pastër, të strukturuar në mënyrë
të përkryer dhe pa lënë asgjë
jashtë. Ai falënderoi presidentin
Florentino Perez për besimin
dhe familjen për mbështetjen e
vazhdueshme. Natyrisht, nuk
harroi ta përmendte Carlo
Ancelottin, të cilin e cilësoi një
nga ‘përgjegjësit’ kryesorë që sot
ndodhet në “Valdebebas”. Xabi u
tregua ambicioz kur foli për
projektin e ri dhe theksoi se ka
ide të qarta. “Kemi një skuadër të
shkëlqyer, lojtarë fantastikë, një
ekip me të tashme shumë të
mirë. Kam plot arsye për të
ardhur këtu me energji dhe
entuziazëm. Duam të arrijmë
gjëra të mëdha, e gjëra që i
përkasin Real Madridit, si ato që
tashmë janë këtu”, ka thënë
Alonso, duke iu referuar qartë 15
titujve të Ligës së Kampionëve.

Një detaj domethënës: ai shfaqi
krenarisht stemën me 15 yje
gjatë fotos zyrtare: “Dua që
njerëzit, të cilët na shikojnë, të
thonë: ky është ekipi që më
pëlqen. Që njerëzit të vijnë në
stadium për t’i shijuar ndeshjet.
Nëse arrijmë ta ndezim këtë
ndjesi, do të kemi forcë të
pandalshme. Kam bindjen se
mund të bëjmë gjëra të bukura”.
“Pa dyshim që është një ditë
shumë e veçantë. Një ditë që do
ta shënoj në kalendar për gjithë
jetën. Kjo është shtëpia ime. Kam

qenë disa vjet larg, por lidhja me
Real Madridin ka mbetur
gjithmonë e paprekur. Që kur
jam rikthyer në Valdebebas, kjo
ndjenjë është ringjallur.
Faleminderit për besimin që
menduat se jam personi ideal
për ta udhëhequr këtë fazë të re,
me energji dhe me entuziazëm.
Ndihem që madridistët janë të
ngazëllyer për këtë fillim të ri.
Faleminderit Florentino Pérez
për besimin”, ka deklaruar
Alonso. 
Trajneri i ri tregoi respekt për ish-
trajnerin Carlo Ancelotti, duke
thënë se është trajner që ka lënë
gjurmë dhe një njeri i madh.
“Dua të flas për fazën që u mbyll
dhe për detyrën që po marr nga
Carlo Ancelotti. Ai ishte një
trajner që më la gjurmë, një njeri
i madh. Pa mjeshtërinë e tij,
ndoshta nuk do të isha këtu sot.
E marr këtë trashëgimi me
shumë nder. Shpresoj t’i
përmbush pritshmëritë dhe ta
çoj klubin aty ku e meriton dhe
ku dëshiron të jetë”.

Alonso, ambicioz gjatë paraqitjes:
Dua që njerëzit të thonë ky është
ekipi që më pëlqen 

MONACO, 26 MAJ - Nëse Charles
Leclerc të paktën u përpoq të
shihej në pasqyrat e Lando
Norris, makina tjetër Ferrari,
ajo e Lewis Hamiltonit, bëri një
garë më vete. Shtatë herë
kampioni i botës në Formula 1,
fillimisht ishte i mbërthyer pas
Isack Hadjar dhe Fernando
Alonso. Por, me ndalesat e tyre,
ai mundi ta shtynte për të zënë
vendin e pestë. Ai nuk kishte
ritmin për të arritur në top 4
dhe as mundësinë për të
humbur në top 5. Dhe vetë
Hamiltoni ka rrëfyer se ka
kuptuar pak nga 78 xhirot e
djeshme. “Nuk mund ta
shpjegoj boshllëkun prej 51

sekondash nga Norrisi. Është
pak çmenduri ta shohësh, por
thjesht ndodhi. Për sa më
përket mua, e gjeta veten në
mes të askundit”, ka thënë
Hamiltoni. “E kam nisur me
penalitet, kam ndenjur pas dy
makinave për një kohë dhe më
pas kam arritur t’i kaloj. Pastaj e

gjeta veten në tokën e askujt.
Mendoj se diferenca ishte
relativisht e madhe dhe nuk po
konkurroja me askënd. Më
duhej një makinë sigurie apo
diçka tjetër, por nuk erdhi”, ka
shtuar piloti britanik i Ferrari.
“Strategjia nuk ishte shumë e
qartë për mua. Informacioni
nuk ishte saktësisht aq i qartë
dhe për shumicën e kohës nuk
dija pothuajse asgjë. Nuk e dija
se për çfarë po luftoja. Nëse
shikoj të dhënat, nuk isha
shumë afër asnjërit prej të
parëve. Shpresoja në një garë
më të mirë, por tani përgatitem
për fundjavën e ardhshme”, ka
deklaruar Hamiltoni.

Hamiltoni i pakënaqur nga
Ferrari dhe gara: Në Montekarlo
isha në mes të askundit

Duke u bazuar në Ligjin Nr. 08/L-181 për Vlerësimin e Ndikimit në Mjedis, 
Neni 16, pika 4, Kompania “ER BETON D.K.” shpk, Zahaq, Pejë, në 
bashkëpunim me Ministrin e Mjedisit, Planifikimit Hapësinor dhe 
Infrastrukturës dhe komunën organizojnë:   

 
DEBAT PUBLIK 

 
Për Raportin e Vlerësimit të  Ndikimit në Mjedis për Pëlqim Mjedisor, – për 
Bazën e Prodhimit të Betonit, në Z.K. Ramun, Pejë. 
 

Njoftohet publiku i interesuar se më datën 11.07.2025 në ora 10:00 në 
Objektin e  SH.F.M.U “Haxhi Zeka” në fshatin Zahaq, të komunës së Pejës,  
do të organizohet debat publik nga Kompania “ER BETON D.K.” shpk, 
Zahaq, Pejë, në bashkëpunim me Ministrinë e Mjedisit, Planifikimit 
Hapësinor dhe Infrastrukturës dhe Komunën. 

Debati Publik do të organizohet edhe në mënyrë virtuale në platformën 
ZOOM  

Në linkun e mëposhtëm  mund të gjeni raportin e VNM-së për Kompaninë 
“ER BETON D.K.” shpk, Zahaq, Pejë, për Pëlqim Mjedisor, – për Bazën e 
Prodhimit të Betonit, në Z.K. Ramun, Pejë. 
 
https://mmphi.rks-gov.net/Document/Announcements?type=2 
 Në emalin e mëposhtëm mund të dërgoni komentet lidhur me projektin  
vnm.komente@rks-gov.net  
 
Pjesëmarrja e juaj na ndihmon ne implementimin e projektit. 

- Zanfina Gashi shpall të pavlef-
shme dëftesat e kl. 1. 2 të sh,
Mjkësisë “Hysni Zajmi” Gjakovë.

- Florentina Shendadi shpall të
pavlefshme diplomën e sh.m.
ekonomike “Kadri Kusari” Gjakovë.

- Blond Kusari shpall të pavlefshme
diplomën e Gjimnazit “Hajdar
Dushi” Gjakovë.

- Ardian Kusari shpall të pavlefshme
diplomën e Gjimnazit “Hajdar
Dushi” Gjakovë.

- Samile Morina B.I. shpall të
pavlefshme numrin Unik
Identifikues: 811149617 të lëshuar
nga ATK.

- Gentiana Beka shpall të pavlef-
shme diplomën e Gjimnazit “Hajdar
Dushi” Gjakovë.

- Labinot Krasniqi shpall të pavlef-
shme diplomën e Fakultetit
Ekonomik UP Prishtinë.

- Astrit Shartari  shpall te pavlef-
shme dëftesat e klasës 10,11,12,13
dhe certifikatën e shmlt  “Arkitekt
Sinani”.

- Lëshoj banesën me qira ne lagjen
Bregu i Diellit 2 te banesat e bardha,
afër Shkollës Iliria banesa është dy
dhomshe e mobiluar komplet, për
info lajmërohuni në tel: 044/262-
940 dhe 049/ 737-867. 

- Lëshoj banesën me qira, e cila 
gjendet prapa AAK-së, me kushte të
volitshme dhe po ashtu me çmim të
volitshëm. 

- Për informata më të hollësishme
na kontaktoni në numrin 
e telefonit: 044-162-783. 

- Lëshohet banesa me qira ne qendër të
Prishtinës afër Sheshit Zahir Pajaziti,
banesa është dy dhomshe e mobiluar,
lëshohet me qira prej 1 qershori deri me
1 gusht (dy muaj), çmimi sipas marrëvesh-
jes. Për informata në tel. 044/171-328. 

- Lëshoj banesën e re me qera në qendër
prapa teatrit Kombëtar, me sipërfaqe
prej: 60 m2. Banesa ka një dhomë
gjumi, sallon dhe kuzhinë. Ka të gjitha
pajisjet. Çmimi: 300 €uro. Banesa
lëshohet për afate të gjata dhe të
shkurtra. Informata në tel: 049\44-
888-801 (viber)  

- Lëshoj banesë me qira, pent-
house. Banesa gjendet te Rrethi i
Veternikut në Prishtinë. Banesa ka
150 m2, dhe ka 3 dhoma, dy
banjo, 2 garazha si dhe shpajz.
Për info mund të na kontaktoni në
këtë nume të tel: 049-440-466. 

- Lëshoj banesën një dhomshe me
qira , ne lagjen Dardania afër 
Postës Kryesore (posta e Madhe)
Kroi i Bardhe, banesa është e
mobiluar tërësisht.  Për informata
lajmërohuni në tel: 044/558-894

>> SHPALLJE TË VOGLA <<

P R I S H T I N Ë

